
“CONCURSO DE ARTIGOS XORNALÍSTICOS SOBRE ARQUEOGASTRONOMÍA CONCELLO DE VIMIANZO” 
O Concello de Vimianzo, a través da iniciativa “Do mar á terra”, quere impulsar a posta en valor da cultura gastronómica da bisbarra, as súas características, as súas raíces e as súas posibilidades como elemento diferenciador. Vimianzo, a capital de Soneira, é unha encrucillada de camiños que ulen a mar xa que por aquí pasan as rutas que nos levan a portos coma os de Camariñas ou Laxe e Muxía ou Fisterra. Os diferentes restaurantes e casas de comidas do municipio soneirán, son o lugar axeitado para degustar produtos xenuínos da Costa da Morte.

Por outra banda, no ADN de Vimianzo está presente a pegada da historia. Dende os castrexos aos habitantes do castelo vimiancés ou da fidalguía e nobreza que deron nome aos numerosos pazos presentes na contorna, existe unha fonda relación cos hábitos alimenticios e o mar. Segundo diferentes investigacións arqueolóxicas, nos nosos castros hai restos que proban o consumo de moluscos ou mariscos que proceden do mar e dunha pesca absolutamente artesanal e incluso rudimentaria. É por iso, entre outros motivos, que Vimianzo se configura coma a capital da gastronomía castrexa da Costa da Morte.

Grazas ao proxecto “Do mar á terra” os hostaleiros da volta, respaldados polo Concello, traballan na recuperación de receitas e métodos de cociña no que se mesturan a historia, o sabor xenuíno e o produto da Costa da Morte, creando incluso un espazo para a actualización de receitas ou a experimentación cos ingredientes que tiñan ao seu alcance os habitantes dos castros. Con isto preténdese brindar a oportunidade ao comensal de experimentar unha viaxe no tempo a través dos sabores e as texturas que, como patrimonio e acervo cultural, quedaron acubillados no silencio dos restos arqueolóxicos que atopamos na terra soneirana.

A importancia dos comunicadores coma axentes divulgadores da cultura e dos acontecementos non é allea a este interese por divulgar o atractivo da gastronomía tradicional feita con rigor e calidade. É por isto que o Concello de Vimianzo convoca o “Concurso de artigos xornalísticos sobre arqueogastronomía Concello de Vimianzo”.

Este certame premiará os mellores traballos xornalísticos publicados no ano actual que destaquen calquera tipo de aspecto positivo relacionado coa gastronomía tradicional vencellado á historia, ao mar da Costa da Morte ou á arqueogastronomía galega –disciplina que estuda os hábitos alimenticios ao longo da historia ou pon en práctica receitas ou o uso de ingredientes culinarios xenuínos a raíz da información obtida nos restos arqueolóxicos-. 

BASES
Establécense as seguintes bases:

1- O obxectivo deste concurso é o de distinguir ao mellor traballo xornalístico publicado no ano en curso que verse sobre a temática descrita anteriormente.

2- Poderá participar calquera xornalista ou articulista presentando un traballo publicado nun medio de comunicación en activo. Só se admitirán traballos elaborados por profesionais da comunicación, estén ou non en activo, ou articulistas ou colaboradores que certifiquen a súa vinculación cos medios de comunicación (mediante un certificado da entidade editora).

3- Está permitido participar con calquera xénero xornalístico (entrevista, reportaxe, información, artigo de opinión, documental, ...) publicado en calquera soporte (prensa escrita, televisión, radio, internet –xornais electrónicos, portais de noticias, canle de YouTube ou Vimeo-). Non se consideran as redes sociais coma Facebook, Twitter, Pinterest, Tuenti, Flickr,... como soporte válido para publicar os traballos aspirantes.

4- Os candidatos deberán achegar un orixinal do artigo publicado así coma un certificado da entidade editora que respalde a autenticidade da publicación. No caso de tratarse dun audiovisual deberá presentarse copia en formato DVD e o audio en arquivo MP3 en soporte CD-ROM. Os traballos publicados en internet deberán vir respaldados polo enlace ou URL no que se poida atopar a publicación, así coma unha copia impresa do artigo e unha captura de pantalla na que se distinga con claridade o medio no que se publica, a data de publicación e o contido.

5- So poderán participar traballos que falen de gastronomía na Costa da Morte. Deberán entregarse no Rexistro Municipal en horario de atención ao público nun sobre pechado no que se incluirá unha breve recensión biográfica e profesional do autor ou autora así coma o certificado orixinal da certificación da publicación do traballo emitido pola empresa ou entidade editora. No caso de asinar o artigo baixo un seudónimo, deberá adxuntar unha declaración responsable dando conta da identidade real do autor ou autora. A candidatura tamén se poderá entregar a través de correo certificado sempre que se respecten os prazos establecidos para poder participar no certame. Todas as candidaturas deberán indicar, como mínimo, un enderezo de correo electrónico e un teléfono de contacto do autor ou autora.

6- O prazo para presentar os traballos aspirantes ao concurso remata o 30 de decembro de 2013 ás 14:00 horas. Só será admitido un traballo por concursante. 

7- A elección do traballo gañador corresponderálle a un xurado formado por expertos en gastronomía, xornalistas –entre eles un representante do Colexio Profesional de Xornalistas de Galicia-, hostaleiros e representantes da corporación vimiancesa. O xurado estará presidido polo Alcalde do Concello de Vimianzo.

8- O xurado contará cun prazo dun mes para deliberar e dar a coñecer o gañador do certame. Terá a potestade de nomear un traballo gañador e outorgar ata un máximo de dous accésit. O seu dictame será inapelable.

9- O Concello de Vimianzo reserva o dereito de publicar os traballos presentados citando sempre e de xeito destacado ao autor ou autora e ao medio no que foi publicado por primeira vez.

10- O Concello de Vimianzo garante en todo momento o cumprimento da LOPD. Os datos aportados polos concursantes só serán empregados para as cuestións exclusivas do certame. As persoas que participen no certame poderán acceder, completar, corrixir ou solicitar a eliminación dos seus datos persoais a través dun escrito presentado ante a entidade organizadora do concurso. Só serán revelados publicamente o nome e apelidos do gañador ou gañadora do certame, así como os dos autores ou autoras dos traballos distinguidos cun accésit.

11- A participación neste certame supón a aceptación das presentes bases reguladoras

PREMIOS
O Concello de Vimianzo, como entidade organizadora e promotora deste certame, distinguirá ao autor ou autora do traballo que resulte gañador cun diploma acreditativo e unha peza de artesanía da Costa da Morte realizada de xeito exclusivo para o certame.

Recoñeceranse así mesmo dous accésit, aos que se lles entregará un diploma acreditativo.

Cumprindo coa liña arqueogastronómica, espírito e base deste concurso xornalístico, os autores dos tres artigos gañadores serán premiados cunha degustación dun menú castrexo para dúas persoas nalgún dos establecementos vinculados á rede hostaleira de Vimianzo. Domar á terra.
A entrega de premios terá lugar en Vimianzo na data, hora e lugar que determine a organización.

